
«ՀԱՐԿԵՐԻ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՈՒՄ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄ ԿԱՏԱՐԵԼՈՒ ՄԱՍԻՆ
Հոդված 1. «Հարկերի մասին» Հայաստանի Հան​րապետության 1997 թվականի ապրիլի 14-ի ՀՕ-107 օրենքի (այսուհետ՝ Օրենք) 22-րդ հոդվածը շարադրել հետևյալ խմբագրու​թյամբ.

«Հոդված 22. Օրենքով նախատեսված հարկային մարմնի կողմից վերահսկվող եկամուտները ճիշտ հաշվարկելու, ժամանակին վճարելու և օրենսդրության մյուս պահանջները պահպանելու պատասխանատվությունը, օրենսդրությամբ այլ բան սահմանված չլինելու դեպքում, կրում  են հարկ վճարողները և դրանց (կազմակերպությունների)՝ Հայաստանի Հանրապետության օրենսդրությամբ սահմանված պաշտոնատար անձիք: 
Սույն օրենքի N5 հավելվածով սահմանված կարգով հարկային մարմինը անուղղակի եղանակով գնահատում (վերագնահատում) է իր կողմից վերահսկվող եկամուտների մասով հարկվող օբյեկտները և հաշվարկում է հարկ վճարողի  պարտավորությունները հետևյալ հիմքերից որևէ մեկի առկայության դեպքում. 
1) հաշվապահական հաշվառման կամ հարկային մարմնի կողմից վերահսկվող եկամուտների հաշվարկման և վճարման հարցերը կարգավորող օրենսդրությամբ սահմանված այլ հաշվառման բացակայության.

2) հաշվապահական հաշվառման կամ հարկային մարմնի կողմից վերահսկվող եկամուտների հաշվարկման և վճարման հարցերը կարգավորող օրենսդրությամբ սահմանված այլ հաշվառման համար սահմանված տեղեկությունները կամ փաստաթղթերը չներկայացման կամ օրենքով սահմանված դեպքերում վարվող հաշվապահական հաշվառման համակարգչային ծրագրի միջոցով ստեղծված ֆայլի պատճենը ստուգում իրականացնող պաշտոնատար անձանց էլեկտրոնային կրիչով չտրամադրման,

3) հարկային մարմին ներկայացրած հաշվետվություններում, հաշվարկներում, հայտարարագրերում, տեղեկություններում և այլ փաստաթղթերում ոչ հավաստի տվյալների ներառման: 
Սույն հոդվածի կիրառման իմաստով հարկային մարմին ներկայացրած հաշվետվություններում, հաշվարկներում, հայտարարագրերում, տեղեկություններում և այլ փաստաթղթերում ներառված տվյալները համարվում են ոչ հավաստի, եթե.

ա. հարկ վճարողի մոտ որևէ հաշվետու ժամանակաշրջանի ընթացքում օրենքով սահմանված կարգով իրականացված չափագրումների արդյունքների և հարկ վճարողի կողմից նույն հաշվետու ժամանակաշրջանի համար ներկայացված հաշվետվությունների, հաշվարկների, հայտարարագրերի, տեղեկությունների ու այլ փաստաթղթերի տվյալների հարկվող օբյեկտների հաշվարկված մեծությունների միջև առկա է 20 և ավել տոկոսի չափով դրական տարբերություն,
բ. հարկ վճարողի մոտ որևէ հաշվետու ժամանակաշրջանի ընթացքում օրենքով սահմանված կարգով իրականացված հսկիչ գնման արդյունքների և հարկ վճարողի կողմից նույն հաշվետու ժամանակաշրջանի համար ներկայացված հաշվետվությունների կազմման համար հիմք հանդիսացած (այդ թվում` հաշվապահական հաշվառման) տվյալներով  գների միջև առկա է 20 և ավել տոկոսի չափով դրական տարբերություն,

գ. սույն օրենքի 20-րդ հոդվածին համապատասխան հարկային մարմին ներկայացված տեղեկությունների և հարկ վճարողի կողմից նույն ժամանակաշրջանի համար ներկայացված հաշվետվությունների, հաշվարկների, հայտարարագրերի, տեղեկությունների ու այլ փաստաթղթերի հարկվող օբյեկտների տվյալների միջև առկա է 20 և ավել տոկոսի չափով դրական տարբերություն,
դ. առևտրական (առք ու վաճառքի) գործունեություն իրականացնող շրջանառության հարկ վճարողի մոտ «Հայաստանի Հանրապետությունում ստուգումների կազմակերպման և անցկացման մասին» Հայաստանի Հանրապետության օրենքի N5 հավելվածով սահմանված կարգով իրականացված ստուգման արդյունքում արձանագրվել է, որ շրջանառության հարկ վճարողին տրամադրված` ապրանքների ձեռք բերումը հիմնավորող փաստաթղթերում գործարքի արժեքը ներկայացված է գործարքի իրական արժեքից 20 և ավել տոկոսի չափով դրական տարբերությամբ, 

ե. սույն օրենքի N5 հավելվածով սահմանված կախյալ հարկ վճարողների միջև իրականացված՝ հարկման համար հիմք հանդիսացած գործարքների մասով առկա է նույնանման պայմաններում համադրելի գներից 20 և ավել տոկոսի չափով դրական տարբերություն: 

4) սույն օրենքի 26-րդ և 28-րդ հոդվածներով նախատեսված դեպքերում ու կարգով:»:
Հոդված 2. «Հարկերի մասին» Հայաստանի Հանրապետության 1997 թվականի ապրիլի 14-ի NՀՕ-107 օրենքը լրացնել N5 հավելվածով` համաձայն հավելվածի:

Հոդված 3. Ուժը կորցրած ճանաչել օրենքի 22.1-րդ հոդվածը:
Հոդված 4.  Սույն օրենքն ուժի մեջ է մտնում պաշտոնական հրապարակման օրվան հաջորդող տասներորդ օրը:

«Հարկերի մասին» 
Հայաստանի Հան​րապետության օրենքի
Կ Ա Ր Գ
ՀԱՐԿԱՅԻՆ ՄԱՐՄՆԻ ԿՈՂՄԻՑ ԱՆՈՒՂՂԱԿԻ ԵՂԱՆԱԿՈՎ ՀԱՐԿ ՎՃԱՐՈՂԻ ՀԱՐԿՎՈՂ ՕԲՅԵԿՏՆԵՐԻ ԳՆԱՀԱՏՄԱՆ (ՎԵՐԱԳՆԱՀԱՏՄԱՆ) ԵՎ  ՊԱՐՏԱՎՈՐՈՒԹՅՈՒՆՆԵՐԻ ՀԱՇՎԱՐԿՄԱՆ
I. Ընդհանուր դրույթներ
 
1. Սույն կարգով կարգավորվում են «Հարկերի մասին» Հայաստանի Հանրապետության օրենքի 22-րդ հոդվածով նախատեսված հիմքերով հարկային մարմնի կողմից անուղղակի եղանակով հարկվող օբյեկտների գնահատման  (վերագնահատման) և պարտավորությունների հաշվարկման կարգի հետ կապված հարաբերությունները:

2. Սույն կարգում օգտագործված հասկացությունները կիրառվում են հետևյալ իմաստներով`

1) կախյալ հարկ վճարող` հարկ վճարող, որի  որոշումները օրենքով չարգելված ձևով կանխորոշվում են մեկ այլ հարկ վճարողի կողմից (այդ թվում՝ «Շրջանառության հարկի մասին» Հայաստանի Հանրապետության օրենքի 4-րդ հոդվածի 3-րդ մասի 4-րդ և 5-րդ կետերով նախատեսված անձինք), 
2) ակտիվներ, պարտավորություններ, եկամուտներ, ծախսեր, նվազեցումներ հասկացություններն ունեն նույն իմաստը, ինչ «Շահութահարկի մասին» և «Եկամտային հարկի մասին» Հայաստանի Հանրապետության օրենքներում,

3) շուկայական գին՝  արտադրանքի, ապրանքների, աշխատանքների, ծառայությունների և այլ ակտիվների գին (սակագին), որն առա​ջացել է շուկայում նույնական (իսկ նրանց բացակայության դեպքում նմանատիպ) ապրանք​ների, աշխատանքների, ծառայությունների և այլ ակտիվների առաջարկի և պահանջարկի փոխհա​րա​բե​րության արդյունքում` համադրելի տնտեսական պայմաններում, 

4) նույնական ակտիվներ՝ արտադրանք, ապրանքներ, աշխա​տանք​ներ, ծառայություններ և այլ ակտիվներ, որոնք ունեն իրենց բնորոշ նույնանման հիմնական հատ​կա​նիշները, ֆիզիկական բնութագրերը, որակը, շուկայում հեղինակությունը, ծագման և արտադ​րող երկիրը,
5) նմանատիպ ակտիվներ՝ արտադրանք, ապրանքներ, աշխա​տանքներ, ծառայություններ և այլ ակտիվներ, որոնք նույնական չլինելով, ունեն նման բնութագրեր և բաղ​կացած են նման բաղադրիչներից, ինչը հնարավորություն է տալիս նրանց կատարել նույն գոր​ծառույթները և լինել փոխարինելի,
6) նույնանման պայմաններ՝ երբ նույնական (իսկ նրանց բացակայության դեպքում նմանանատիպ) են ստորև նշվածներից առնվազն ցանկացած երեքը՝ ակտիվները, գործունեության տեսակը, գործունեության իրականացման վայրը, ժամանակաշրջանը, աշխատողների թիվը, մասնագիտացումը, շրջանառության ծավալները, ծախսերը, եկամուտները, շահութաբերությունը:

II. ԱՆՈՒՂՂԱԿԻ ԵՂԱՆԱԿՈՎ ՀԱՐԿ ՎՃԱՐՈՂԻ ՀԱՐԿՎՈՂ ՕԲՅԵԿՏՆԵՐԻ ԳՆԱՀԱՏՄԱՆ (ՎԵՐԱԳՆԱՀԱՏՄԱՆ) ԵՎ  ՊԱՐՏԱՎՈՐՈՒԹՅՈՒՆՆԵՐԻ ՀԱՇՎԱՐԿՄԱՆ ՄԵԹՈԴՆԵՐԸ

3. Հարկային մարմնի կողմից անուղղակի եղանակով հարկվող օբյեկտների գնահատման (վերագնահատման) ու պարտավորությունների հաշվարկման ժամանակ կիրառվում են, մասնավորապես, հետևյալ մեթոդները.
1) համադրելի գների մեթոդ` հարկվող օբյեկտները գնահատվում (վերագնահատվում) են նույնական (դրա բացակայության դեպքում` նմանատիպ) ակտիվների համար նույնանման պայմաններում շուկայական գների հետ համադրելու միջոցով: Համադրելի գների մեթոդի կիրառման հիմնական պայման է հանդիսանում նույնական (դրա բացակայության դեպքում` նմանատիպ) ակտիվների համար նույնանման պայմաններում համադրելի շուկայական գների վերաբերյալ սույն կարգին համապատասխան ելակետային տվյալների (դրանցից որևէ մեկի) առկայությունը:

Համադրելի գների մեթոդի կիրառման ժամանակ դիտարկվող գործարքի շուկայական գնի որոշման նպատակով կարող են կատարվել համադրելի շուկայական գնի ճշգրտումներ, հաշվի առնելով դիտարկվող գործարքի և համադրվող գործարքների պայմանները, գործունեության իրականացման վայրը, աշխատողների թիվը, մասնագիտացումը, շրջանառության ծավալները, ծախսերը, եկամուտները, շահութաբերությունը, սակայն ճշգրտման արդյունքում համադրելի շուկայական գինը կարող է նվազեցվել ոչ ավելի, քան 10 տոկոսի չափով: 
2) ծախսային մեթոդ՝ հարկվող օբյեկտների գնահատման (վերագնահատման) համար ակտիվների շուկայական գինը որոշվում է որպես տվյալ ակտիվի գծով ծախս ճանաչվող՝ ձեռքբերման, վե​րա​մշակման և այլ ծախսումների ու հավելագնի հանրագումար: Ծախսային մեթոդի կիրառման հիմնական պայման է հանդիսանում նույնանման պայմաններում նույնական (դրա բացակայության դեպքում` նմանատիպ) ակտիվների մասով մեկ կամ ավելի գործարքների ընթացքում կատարված ծախսերի և հավելագնի վերաբերյալ սույն կարգին համապատասխան ելակետային տվյալների (դրանցից որևէ մեկի) առկայությունը: 
Ծախսային մեթոդի կիրառման ժամանակ դիտարկվող գործարքի շուկայական գնի որոշման նպատակով կարող են կատարվել համադրելի հավելագնի հիման վրա որոշված շուկայական գնի ճշգրտումներ,  հաշվի առնելով դիտարկվող գործարքի և համադրվող գործարքների պայմանները, գործունեության իրականացման վայրը, աշխատողների թիվը, մասնագիտացումը, շրջանառության ծավալները, ծախսերը, եկամուտները, շահութաբերությունը, սակայն ճշգրտման արդյունքում համադրելի հավելագնի հիման վրա որոշված շուկայական գինը կարող է նվազեցվել ոչ ավելի, քան 10 տոկոսի չափով: 
3) վերավաճառքի գնի մեթոդ՝ հարկվող օբյեկտների գնահատման (վերագնահատման) համար ակտիվների շուկայական գինը որոշվում է որպես նույն ակտիվի հետագա վաճառքի (վերավաճառքի) գնի և վերավաճառողի կողմից տվյալ ակտիվի իրացման ծախսերի ու վերավաճառքի հավելագնի տարբերություն, առանց հաշվի առնելու վերավաճառողի կողմից տվյալ ակտիվի ձեռքբերման գինը: 
Վերավաճառքի գնի մեթոդի կիրառման ժամանակ համադրելի վերավաճառողի հավելագինը հաշվի է առնվում պայմանով, որ ապահովվի նույնական (դրա բացակայության դեպքում` նմանատիպ) մեկ կամ ավելի համադրելի ակտիվների մասով գործարքների դեպքում տվյալ ոլորտի համար սովորաբար կիրառելի շահութաբերությունը: 
Վերավաճառքի գնի մեթոդի կիրառման հիմնական պայմաններն են տվյալ ակտիվի վաճառքի գնի վերաբերյալ տեղեկատվության բացակայությունը կամ ոչ հավաստի տվյալը, տվյալ ակտիվի վերավաճառքի գնի և վերավաճառողի իրացման ծախսերի առկայությունը.     

4) շահույթի բաշխման մեթոդ՝ կախյալ հարկ վճարողների հարկվող օբյեկտների գնահատման (վերագնահատման) համար որոշվում է շահույթի այն չափը, որը պետք է բաշխվեր գործարքի մասնակիցների միջև, եթե չլինեին կախյալ: Գործարքից ստացված շահույթի բաշխման մեթոդը նախատեսում է, որ գործարքին մասնակցող կախյալ հարկ վճարողներից յուրաքանչյուրին հատկացվում է տվյալ գործարքից ստացած ընդհանուր շահույթի (եկամտի կամ կրած վնասի) այնպիսի մաս, որը կախյալ չհամարվող անձը կարող էր ակնկալել համադրելի անկախ գործարքին մասնակցելիս: 
Շահույթի բաշխման մեթոդը կիրառվում է այն դեպքում, երբ գործարքների փոխկապակցությամբ պայմանավորված հնարավոր չէ դրանք գնահատել առանձին: 
5) զուտ շահույթի մեթոդ՝ կախյալ հարկ վճարողների հարկվող օբյեկտների գնահատման (վերագնահատման) համար որոշվում է այն զուտ շահույթը, որ պետք է ստանային գործարքի անկախ մասնակիցները` նույնանման ու համադրելի տնտեսական պայմաններում: 
Կախյալ հարկ վճարողների միջև կատարված գործարքների դեպքում համապատասխան բազայի (ծախսումների, իրացումների, ակտիվների) պայմաններում ստացած զուտ շահույթը (եկամուտը) համադրվում է անկախ և նույնական (դրա բացակայության դեպքում` նմանատիպ) ակտիվների մասով մեկ կամ մի քանի գործարքների միևնույն բազայի պայմաններում ստացած զուտ շահույթի (եկամտի) հետ:

6) վարձու աշխատողների թվաքանակի մեթոդ՝ հարկվող օբյեկտների գնահատման (վերագնահատման) համար որոշվում է տարբեր գործունեության տեսակի աշխատողների թվաքանակի տեսակարար կշիռը (տոկոսային արտահայտությամբ) աշխատողների ընդհանուր թվաքանակի կազմում և այն բազմապատկվում է իրականացված գործունեության ընդհանուր արդյունքում ձևավորված համախառն եկամտի գումարով: 

Վարձու աշխատողների թվաքանակի մեթոդը կիրառվում է այն ժամանակ, երբ հարկ վճարողի կողմից տարբեր գործունեության տեսակների իրականացման արդյունքում ձևավորված համախառն եկամտի կազմում հստակ չէ, թե կոնկրետ գործունեության տեսակի արդյունքում ստացված եկամուտը ինչ տեսակարար կշիռ է կազմում:  

7) չափագրման արդյունքների կիրառման մեթոդ՝ կիրառվում է հարկվող օբյեկտների գնահատման (վերագնահատման) համար hարկ վճարողի մոտ որևէ հաշվետու ժամանակաշրջանի ընթացքում օրենքով սահմանված կարգով իրականացված չափագրումների արդյունքների և հարկ վճարողի կողմից նույն հաշվետու ժամանակաշրջանի համար ներկայացված հաշվետվությունների, հաշվարկների, հայտարարագրերի, տեղեկությունների ու այլ փաստաթղթերի (այսուհետ՝ հաշվետվությունների) հարկվող օբյեկտների հաշվարկված մեծությունների միջև 20 և ավել տոկոսի չափով դրական տարբերության դեպքում.

ա. չափագրումների արդյունքների հիման վրա դրական տարբերության չափով ճշգրտվում են այն ամսական կամ եռամսյակային հաշվետու ժամանակաշրջանների հարկային մարմնի կողմից վերահսվող եկամուտները, որոնց ընթացքում կատարվել են չափագրումներ, իսկ տարեկան հաշվետու ժամանակաշրջաններ ունեցող եկամուտների վերահաշվարկման համար հաշվի են առնվում միայն սույն պարբերությունում նշված ամսական կամ եռամսյակային հաշվետու ժամանակաշրջանների ճշգրտումները. 

բ. չափագրման արդյունքների հիման վրա ճշգրտվում են նաև հաշվետու տարվա այն ամսական կամ եռամսյակային հաշվետու ժամանակաշրջանների հարկային մարմնի կողմից վերահսկվող եկամուտները, որոնց ընթացքում չեն կատարվել չափագրումներ, սակայն հաշվետու տարվա ընթացքում հարկ վճարողի մոտ առնվազն երեք անգամ կատարվել են չափագրումներ ու դրանց միջինացված (միջին թվաբանականով) արդյունքների և հարկ վճարողի կողմից նույն ժամանակաշրջանների համար ներկայացված հաշվետվություններով հաշվարկված հարկվող օբյեկտների միջինացված (միջին թվաբանականով) մեծությունների միջև առկա է 20 և ավել տոկոսի չափով դրական տարբերություն: Տարեկան հաշվետու ժամանակաշրջաններ ունեցող եկամուտների մասով վերահաշվարկման համար չափագրումներ չկատարված ամսական կամ եռամսյակային հաշվետու ժամանակաշրջանների ճշգրտումները կատարվում են սույն պարբերությունում նշված տարբերությունների չափով. 

գ. ամսական կամ եռամսյակային հաշվետու ժամանակաշրջանների ընթացքում կատարված չափագրումների արդյունքները միջինացվում են չափագրման իրականացման մեկ ժամվա (րոպեները հաշվի չեն առնվում) միջին թվաբականով  և հաշվարկվում են համապատասխանաբար ամսական կամ եռամսյակային հաշվետու ժամանակաշրջանների բոլոր աշխատանքային օրերի համար (հաշվի առնելով հարկ վճարողի աշխատանքային ռեժիմը): Սույն ենթակետի «բ» պարբերությունում նշված դեպքում չափագրումների միջինացված արդյունքները հաշվարկվում են համապատասխան ամսական կամ եռամսյակային հաշվետու ժամանակաշրջանների համար սույն պարբերությամբ սահմանված կարգով հաշվարկված մեծությունների միջին թվաբանակով:
Հաշվետու ժամանակաշրջանների հարկային մարմնի կողմից վերահսկվող եկամուտների ճշգրտման նպատակով տոնական օրերին կատարված չափագրման արդյունքները, ինչպես նաև հաշվետու ժամանակաշրջանում հարկ վճարողի գործունեության սահմանված կարգով դադարեցման ժամանակահատվածները  հաշվի չեն առնվում: 
8) հսկիչ գնումների արդյունքների կիրառման մեթոդ՝ կիրառվում է հարկվող օբյեկտների գնահատման (վերագնահատման) համար hարկ վճարողի մոտ որևէ հաշվետու ժամանակաշրջանի ընթացքում օրենքով սահմանված կարգով իրականացված հսկիչ գնման արդյունքների և հարկ վճարողի կողմից նույն հաշվետու ժամանակաշրջանի համար ներկայացված հաշվետվությունների կազմման համար հիմք հանդիսացած (այդ թվում` հաշվապահական հաշվառման) տվյալներով գների միջև 20 և ավելի տոկոսի չափով դրական տարբերության դեպքում:
Հսկիչ գնման արդյունքների հիման վրա դրական տարբերության չափով ճշգրտվում են այն ամսական կամ եռամսյակային հաշվետու ժամանակաշրջանների հարկային մարմնի կողմից վերահսկվող եկամուտները, որոնց ընթացքում կատարվել են հսկիչ գնումներ, իսկ տարեկան հաշվետու ժամանակաշրջանների եկամուտների վերահաշվարկման մասով հիմք են ընդունվում միայն սույն ենթակետում նշված ամսական կամ եռամսյակային հաշվետու ժամանակաշրջանների ճշգրտումները: Հսկիչ գնման արդյունքների հիման վրա սույն ենթակետում նշված ճշգրտումները կատարվում են միայն այն ակտիվների գծով, որոնց մասով կատարվել են հսկիչ գնումներ:
4. Սույն կարգով նախատեսված մեթոդները կիրառվում են օրենքի 22-րդ հոդվածով նախատեսված հիմքերով, բացառությամբ 3-րդ կետի «ա» և «գ» ենթակետերի, որոնց դեպքում կիրառվում են սույն կարգի 3-րդ կետի 7-րդ և 8-րդ ենթակետերով նախատեսված մեթոդները: 
5. Սույն կարգով նախատեսված մեթոդների կիրառման առումով.
1) ակտիվների գծով որպես ծախս ճանաչվող՝ ձեռքբերման, վե​րա​մշակման և այլ փաստաթղթավորված ծախսումների բացակայության դեպքում հիմք է ընդունվում համախառն եկամտի մեջ 25 տոկոս հարկվող շահույթի կամ հարկվող եկամտի հաշվարկային ցուցանիշը:

2) ակտիվների գծով եկամուտների բացակայության դեպքում հիմք է ընդունվում ձեռքբերման, վերամշակման և այլ ծախսումների նկատմամբ 33.3 տոկոս վերադիրի հաշվարկային ցուցանիշը:  
6. Այն դեպքում, երբ բացակայում է հարկ վճարողի կողմից ակտիվների` այլ հաշվետու ժամանակաշրջանում ձեռքբերումը (ստեղծումը) հիմնավորող փաստաթղթերը (տեղեկությունները, տվյալները), այդ ակտիվները համարվում են ձեռք բերված (ստեղծված) ստուգվող ժամանակաշրջանի վերջին հաշվետու (ամիս կամ եռամսյակ) ժամանակաշրջանում, բայց ոչ ուշ, քան այդ ակտիվների օտարման (օգտագործման, ծախսման) հաշվետու ժամանակաշրջանը, հաշվի առնելով նաև ակտիվների ստեղծման առանձնահատկությունները: 

7. Այն դեպքում, երբ բացակայում են հարկ վճարողի կողմից ակտիվների` հաշվետու ժամանակաշրջանում օտարումը հիմնավորող փաստաթղթերը (տեղեկությունները, տվյալները), այդ ակտիվները համարվում են օտարված ստուգվող ժամանակաշրջանի վերջին հաշվետու (ամիս կամ եռամսյակ) ժամանակաշրջանում, բայց ոչ շուտ, քան այդ ակտիվների ձեռք բերման հաշվետու ժամանակաշրջանը: 
III. ԱՆՈՒՂՂԱԿԻ ԵՂԱՆԱԿՈՎ ՀԱՐԿ ՎՃԱՐՈՂԻ ՀԱՐԿՎՈՂ ՕԲՅԵԿՏՆԵՐԻ ԳՆԱՀԱՏՄԱՆ (ՎԵՐԱԳՆԱՀԱՏՄԱՆ) ԵՎ  ՊԱՐՏԱՎՈՐՈՒԹՅՈՒՆՆԵՐԻ ՀԱՇՎԱՐԿՄԱՆ ՄԵԹՈԴՆԵՐԻ ԿԻՐԱՌՄԱՆ ԵԼԱԿԵՏԱՅԻՆ ՏՎՅԱԼՆԵՐԸ
8. Անուղղակի եղանակով հարկ վճարողի հարկվող օբյեկտների գնահատման (վերագնահատման) և պարտավորությունների հաշվարկման մեթոդների կիրառման համար հիմք են ընդունվում, մասնավորապես, հետևյալ ելակետային տվյալները` 

1) հարկային և մաքսային մարմինների տեղեկատվական բազայում, ինչպես նաև հարկ վճարողի հարկային (մաքսային) գործում առկա տեղեկատվությունը, մասնավորապես՝ 

ա. հարկ վճարողի օրենսդրությամբ սահմանված կարգով ներկայացրած հաշվարկներում, հաշվետվություններում, հայտարարագրերում, տեղեկանքներում և այլ փաստաթղթերում արտացոլված տվյալները,

բ. Հայաստանի Հանրապետության կառավարության սահմանած ցանկում ընդգրկված օգտակար հանածոների և դրանց արտադրատեսակների, ապրանքների արտադրության և շրջանառության ֆիզիկական ծավալները, ինչպես նաև իրացման փաստացի գները (այդ թվում` միջին),

գ. հսկիչ-դրամարկղային մեքենաներով իրականացված դրամական հաշվարկների հանրագումարը,

դ. հարկային հաշիվների,  առաքման գրքերի, ուղեկցող փաստաթղթերի էլեկտրոնային եղանակով դուրս գրման (վարման) համակարգում առկա տվյալները,

ե. ստուգումների և (կամ) ուսումնասիրությունների (այդ թվում` հսկիչ գնման արդյունքները), գույքագրման և չափագրման տվյալները,

զ. մաքսային մարմինների կողմից մաքսային ձևակերպումների ժամանակ որոշված մաքսային արժեքը,

2) օրենքով սահմանված կարգով հարկային մարմին ներկայացվող (այդ թվում՝ երրորդ անձանցից ստացված) տեղեկությունները,
3) նույնական (դրա բացակայության դեպքում` նմանատիպ) ակտիվների համար նույնանման պայմաններում համադրելի շուկայական գների որոշման համար անհրաժեշտ տեղեկատվությունը, մասնավորապես` 

ա. գույքի գնահատման գործունեություն իրականացնող սուբյեկտների, այլ մասնագիտական (փորձագիտական)  կազմակերպությունների  (բրոքերների, բորսաների) կողմից ծառայությունների կամ գույքի գնահատված արժեքը, 

բ. պետական գնումների և բյուջետային ծախսերի նախահաշվի կազմման ժամանակ հիմք ընդունված գները, շինարարական պատվերների (այդ թվում` մրցույթների) շրջանակներում նախատեսված շահույթը,

գ. գնացուցակային (կատալոգային) գները, ինտերնետային կայքում տեղադրված, հեռահաղորդակցության, մամուլի և զանգվածային լրատվության միջոցների կողմից հրապարակված, ինչպես նաև գովազդային տեղեկությունները, 

դ. նույնական (դրանց բացակայության դեպքում՝ նմանատիպ) ապրանքների աճուրդային կարգով ձևավորված իրացման գինը,

ե. Հայաստանի Հանրապետության տնտեսական մրցակցության պաշտպանության պետական հանձնաժողովի տեղեկությունները` տնտեսության տարբեր ճյուղերում գերիշխող դիրք գրավող կազմակերպությունների կողմից ակտիվների իրացման գները,

զ. Հայաստանի Հանրապետության ազգային վիճակագրական ծառայության (այսուհետ` ծառայություն) կողմից սահմանված կարգով տրամադրված ապրանքների իրացման միջին գները, 

4) քրեական վարույթ իրականացնող մարմինների կողմից տրամադրված՝  հարկման համար հիմք հանդիսացող  տվյալները, 

5) նույնանման պայմաններում գործող սուբյեկտների կողմից կամ նրանց միջև համապատասխան ժամանակաշրջանում կիրառված գների ու հարկման համար հիմք հանդիսացող այլ ցուցանիշների (այդ թվում՝ ծախսերի, եկամուտների հավելագների, վերադիրների) մասին տվյալները, նույնական (իսկ դրանց բացակայության դեպքում նմանանատիպ) ապրանքների, աշխատանքների, ծառայությունների գները,

6) օրենքով սահմանված կարգով ստացված ցանկացած տեղեկություն, որի օգտագործումը օրենսդրությամբ արգելված չէ:
IV. ԱՆՈՒՂՂԱԿԻ ԵՂԱՆԱԿՈՎ ՀԱՐԿ ՎՃԱՐՈՂԻ ՀԱՐԿՎՈՂ ՕԲՅԵԿՏՆԵՐԻ ԳՆԱՀԱՏՄԱՆ (ՎԵՐԱԳՆԱՀԱՏՄԱՆ) ԵՎ  ՊԱՐՏԱՎՈՐՈՒԹՅՈՒՆՆԵՐԻ ՀԱՇՎԱՐԿՄԱՆ ԱՄՓՈՓՈՒՄԸ

9. Սույն կարգով սահմանված ելակետային տվյալների հիման վրա կիրառված որևէ մեթոդի արդյունքը հանդիսանում է հարկային մարմնի կողմից գնահատված (վերագնահատված) հարկվող օբյեկտ:
Հարկային մարմնի կողմից տարբեր մեթոդների կամ միևնույն մեթոդով տարբեր ելակետային տվյալների կիրառմամբ իրարից զգալիորեն տարբերվող արդյունքներ (գնահատված (վերագնահատված) հարկվող օբյեկտ) ստանալու դեպքում, հարկային մարմինը դրանցից ընտրում է տվյալ հանգամանքներում առավել իրատեսականը, բացառությամբ այն դեպքերի, երբ անուղղակի եղանակներով հարկային պարտավորությունների հաշվարկը կատարվում է օրենքով սահմանված կարգով քրեական վարույթ իրականացնող և ստուգման իրավասություն ունեցող այլ մարմինների կողմից հարկային մարմին ներկայացվող՝ հարկման համար հիմք հանդիսացող հարկվող օբյեկտի (օբյեկտների) հիման վրա, երբ հիմք են ընդունվում միայն այդ տվյալները:

10. Սույն կարգի 9-րդ կետին համապատասխան հարկ վճարողի հարկվող օբյեկտների գնահատման (վերագնահատման) արդյունքների կիրառման վերաբերյալ որոշումը (եզրակացությունը) ընդունում է հարկային մարմնի՝ ստուգումն իրականացնող կառուցվածքային ստորաբաժանման ղեկավարը: Այդ որոշումը կարող է ընդունվել ստուգումը փաստացի սկսվելու օրվանից մինչև ստուգման ավարտի օրն ընկած ժամանակահատվածում:
11. Սույն կարգին համապատասխան գնահատված (վերագնահատված) հարկվող օբյեկտի (օբյեկտների) հիման վրա հարկ վճարողի (այդ թվում` հարկային գործակալի) հարկային պարտավորությունները հաշվարկվում են հարկային մարմնի կողմից վերահսկվող եկամուտների գծով հարաբերությունները կարգավորող օրենսդրությամբ սահմանված կարգով:
12. Հարկ վճարողի կողմից հարկային մարմին ներկայացրած հաշվետվություններում, հաշվարկներում, հայտարարագրերում և այլ փաստաթղթերում  արտացոլված հարկվող օբյեկտները, սույն կարգին համապատասխան որոշված հարկվող օբյեկտի չափը գերազանցելու դեպքում՝ հիմք է ընդունվում հարկ վճարողի ներկայացրած տվյալները: 
ՀԻՄՆԱՎՈՐՈՒՄ

«ՀԱՐԿԵՐԻ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՈՒՄ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄ ԿԱՏԱՐԵԼՈՒ ՄԱՍԻՆ»
ՀՀ ՕՐԵՆՔԻ ՆԱԽԱԳԾԻ ԸՆԴՈՒՆՄԱՆ 

1. Իրավական ակտի անհրաժեշտությունը (նպատակը)
 «Հարկերի մասին» Հայաստանի Հանրապետության օրենքի 22-րդ հոդվածով սահմանված դեպքերում, հարկային մարմնի կողմից վերահսկվող եկամուտների գծով` անուղղակի եղանակով հարկվող օբյեկտների գնահատման (վերագնահատման) և հարկային պարտավորությունների հաշվարկման մեխանիզի կատարելագործում:

 1.1. Կարգավորման հարաբերությունների ներկա վիճակը և առկա խնդիրները
 «Հարկերի մասին» ՀՀ օրենքի 22-րդ հոդվածի համաձայն հարկ վճարողների կողմից համապատասխան հաշվառում չվարելու կամ կոպիտ խախտումներով վարելու կամ ակնհայտ կեղծ տվյալներով հաշվարկներ հարկային մարմին ներկայացնելու դեպքերում հարկային պարտավորությունները հաշվարկում է հարկային մարմինը: Անուղղակի եղանակով հարկային պարտավորությունների հաշվարկման կարգը սահմանված է Հայաստանի Հանրապետության կառավարության 1998 թվականի սեպտեմբերի 18-ի «Հարկերի մասին» Հայաստանի Հանրապետության օրենքի 22-րդ հոդվածով նախատեսված դեպքերում հարկային մարմնի կողմից հարկվող օբյեկտների և հարկային պարտավորությունների հաշվարկման (գնահատման) կարգը հաստատելու և Հայաստանի Հանրապետության հարկային օրենսդրությամբ նախատեսված դեպքերում շուկայական (սովորաբար կիրառվող) գները որոշելու մասին» N 580 որոշմամբ:
Առկա խնդիրներ են հանդիսանում վերոնշյալ իրավական ակտերով կարգավորվող հարաբերությունները, այդ թվում` անուղղակի եղանակով հարկերի հաշվարկման համար հիմք հանդիսացող դեպքերի ոչ հստակ լինելը, կիրառվող հասկացությունների ոչ միատեսակ, տարաբնույթ ընկալումները, գործնականում անուղղակի եղանակով հարկային պարտավորությունների հաշվարկման բարդությունները (հաճախ անհնարին լինելը):
 1.2. Առկա խնդիրների առաջարկվող լուծումները
 «Հարկերի մասին» ՀՀ օրենքի 22-րդ հոդվածի և ՀՀ կառավարության 1998 թվականի սեպտեմբերի 18-ի N 580 որոշման կիրառման ընթացքում առաջացած հարցերի կանոնակարգում, անուղղակի եղանակով հարկերի հաշվարկման հիմքերի և մեթոդների հստակ սահմանում, կիրառվող հասկացությունների հստակեցում, հարկային մարմնի կողմից վերահսկվող եկամուտների գծով` անուղղակի եղանակով հարկվող օբյեկտների գնահատման (վերագնահատման) և հարկային պարտավորությունների հաշվարկման մեխանիզմի կատարելագործում:

 2. Կարգավորման առարկան
 Հարկային մարմնի կողմից անուղղակի եղանակով հարկերի հաշվարկման համար հիմքերի և մեթոդների հստակ սահմանում, հարկվող օբյեկտների գնահատման (վերագնահատման) և հարկային պարտավորությունների հաշվարկման մեխանիզմի կատարելագործում:

 3. Իրավական ակտի կիրառման դեպքում ակնկալվող արդյունքը
  Հարկային մարմնի կողմից վերահսկվող եկամուտների գծով` անուղղակի եղանակով հարկվող օբյեկտների գնահատման (վերագնահատման) և հարկային պարտավորությունների հաշվարկման մեխանիզմի կատարելագործում:
ՏԵՂԵԿԱՆՔ
 «Հարկերի մասին» Հայաստանի Հանրապետության օրենքում  

փոփոխություններ և լրացում կատարելու մասին»
ՀՀ օրենքի ընդունման կապակցությամբ պետության եկամուտների նվազեցման կամ ծախսերի ավելացման մասին
«Հարկերի մասին» Հայաստանի Հանրապետության օրենքում փոփոխություններ և լրացում կատարելու մասին» Հայաստանի Հանրապետության օրենքի ընդունմամբ պետության եկամուտների նվազեցում կամ ծախսերի ավելացում չի նախատեսվում:

ՏԵՂԵԿԱՆՔ
«Հարկերի մասին» Հայաստանի Հանրապետության օրենքում  

փոփոխություններ և լրացում կատարելու մասին»
ՀՀ օրենքի ընդունման առնչությամբ այլ իրավական ակտերի ընդունման կամ միջոցառումների իրականացման անհրաժեշտության բացակայության մասին
	1
	Այլ իրավական ակտերում փոփոխությունների և/կամ լրացումների անհրաժեշտությունը

	
	«Հարկերի մասին» Հայաստանի Հանրապետության օրենքում փոփոխություններ և լրացում կատարելու մասին» Հայաստանի Հանրապետության օրենքի ընդունման առնչությամբ այլ իրավական ակտերի ընդունման կամ միջոցառումների իրականացման անհրաժեշտություն չկա:

	2
	Միջազգային պայմանագրերով ստանձնած պարտավորությունների հետ համապատասխանությունը

	
	Համապատասխանում է միջազգային պայմանագրերով ստանձնած պարտավորություններին

	3
	Այլ տեղեկություններ (եթե այդպիսիք առկա են)


ԵԶՐԱԿԱՑՈՒԹՅՈՒՆ

«Հարկերի մասին» Հայաստանի Հանրապետության օրենքում փոփոխություններ և լրացումներ կատարելու մասին» Հայաստանի Հանրապետության օրենքի նախագծի` բյուջետային բնագավառում կարգավորման ազդե​ցութ​յան գնահատման վերաբերյալ

Նախագծով առաջարկվում է վերախմբագրել օրենքի 22-րդ հոդվածը` առավել հստակ սահմանելով հարկ վճարողների պարտավորությունների անուղղակի եղանակներով հաշվարկման դեպքերը, մեթոդները, կիրառման մեխանիզմները և անհրաժեշտ տեղեկատվության աղբյուրները: Արդյունքում նախատեսվում է բարձրացնել հարկային մարմնի կողմից` հարկ վճարողների նկատմամբ իրականացվող վերահսկողության արդյունավետությունը, կատարելագործել վերահսկման մեխանիզմները` արդյունքում կրճատելով ստվերային շրջանառությունները և ապահովելով լրացուցիչ հարկային մուտքեր: 

Ելնելով վերոգրյալից` գտնում ենք, որ նախագծի ընդունման ազդեցությունը պետական բյուջեի եկամուտների վրա կարող է լինել դրական:

ԱՄՓՈՓԱԹԵՐԹ

«ՀԱՐԿԵՐԻ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՈՒՄ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄ ԿԱՏԱՐԵԼՈՒ ՄԱՍԻՆ» ՀՀ ՕՐԵՆՔԻ ՆԱԽԱԳԾԻ ՎԵՐԱԲԵՐՅԱԼ ՍՏԱՑՎԱԾ ԴԻՏՈՂՈՒԹՅՈՒՆՆԵՐԻ ԵՎ ԱՌԱՋԱՐԿՈՒԹՅՈՒՆՆԵՐԻ

	հ/հ
	Առաջարկության հեղինակը, գրության ամսաթիվը, գրության համարը
	Առաջարկության բովանդակությունը
	Եզրակացություն
	Կատարված փոփոխությունը

	1
	2
	3
	4
	5

	1.
	ՀՀ էկոնոմիկայի նախարարություն,
ՎԶԵԲ գործարարության աջակցման գրասենյակ
18.11.2014թ.
N01/10.2.1/7178-14
	      Օրենքի 22-րդ հոդվածի նկատմամբ բիզնեսի բողոքները բազմաթիվ են, ինչը հիմնականում կապված է «համադրելի գներ», «նույնանման պայմաններ» և այլ նմանատիպ տերմինների հետ, որոնք գործում են որպես մահակ բիզնեսի գլխին:
      Մասնավորապես, բազմաթիվ են դեպքերը, երբ ստուգվող տնտեսվարող սուբյեկտի համար պարզ չիդառնում թե իր գործունեության հասույթը կամ գործարքի գինը կամ ծախսային որևէ հոդվածի արժեքը ինչ մեկ այլ բիզնեսի հետ է համադրվել կամ ինչպես որոշվեց, որ այդ մեկ այլ բիզնեսի գործունեությունն իրականացվում է նույնանման պայմաններում, որի արդյունքում հարկային մարմինը հիմնվելով այդ ցուցանիշների վրա լուրջ տույժ ու տուգանք է առաջադրում տնտեսվարողին: 

       Նախագծի հիմնավորման բաժնում որպես նախագծի ընդունման հիմնական անհրաժեշտություն նշվում է՝ «հարկային պարտավորությունների անուղղակի եղանակներով հաշվարկման դեպքերի և կարգի սահմանում», սակայն նախագծով սահմանվում են առավել բարդ չափանիշներ/տերմիններ, որոնց կիրառության դեպքում կառաջանա հենց նույն վերոնշյալ խնդիրը, որի լուծմանն ուղղված է նախագիծը: Այսինքն, ՀԱՄԱԴՐԵԼԻ կամ ՆՈՒՅՆԱՆՄԱՆ բառեր օգտագործելիս հնարավոր չի այսօրվա գործող ազատ շուկայական պայմաններում հաշվի առնել բոլոր այն ցուցանիշները, որոնք առավել օբյեկտիվ կապացուցեն տվյալ երկու տնտեսավորողների գործարքների կամ գործողությունների համանման լինելը: Որպես օրինակ՝ մեր գրասենյակի կողմից կազմակերպված հանդիպումների ժամանակ փոքր ՀԷԿ-եր ներկայացնող գործարարների կողմից, որոնց գործունեության արդյունքը ուղիղ կախված է տվյալ տարվա եղանակային պայմաններից՝ տեղումների մակարդակից, ներկայացվել է, որ վերջիններս ստացել են ծանուցումներ հարկային մարմիններից այն մասին, որ «Հարկերի մասին» ՀՀ օրենքի 22 հոդվածի համաձայն իրենց գործունեությունը համադրվել է այլ գործարարների կողմից իրականացվող գործունեության հետ և արձանագրվել է, որ իրենց մոտ առկա է վաճառքի ծավալների անկում:

      Նման խնդիր առկա է նաև ավտոտրանսպորտային միջոցների վառելիքի ծախսերի արժանահավատության հարցում, որի առնչությամբ նախկինում փորձ արվեց սահմանել վառելիքի ծախսային նորմաներ, սակայն գործնականում պարզ դարձավ, որ այսօրվա ազատ տնտեսական պայմաններում և ավտոտրանսպորտային միջոցների բազմազանության պայմաններում ամբողջական նորմեր սահմանել հնարավոր չէ, քանի որ միևնույն մեքենայի վառելիքի ծախսի չափի վրա կարող են ազդել մի քանի տասնյակ ցուցանիշեր՝ կախված մեքենայի առավել բարձված, թերի բարձված կամ դատարկ լինելու հանգամանքից, ինչպես նաև բարձր լեռնային գոտում շահագործվելու հանգամանքից, եղանակային պայմաններից և նման այլ հանգամանքներից: 

      Այսպիսով, թեև Նախագծով փորձ է արվում հստակեցնել Օրենքի 22-րդ հոդվածը և մասնավորապես համադրելիություն և նույնանմանություն կիրառելու ընթացակարգը, կարծում ենք, որ միայն մեկ հոդվածում փոփոխություն կատարելով հնարավոր չի հասնել այդ նպատակին: Գտնում ենք, որ հարկային մարմնին թերի գործիք տալը, որը հենց այդ գործիքով պետք է ապացուցի հարկերի ոչ ճիշտ հաշվարկված լինելը, լուրջ հարված կարող է լինել բիզնեսին, մասնավորապես փոքր բիզնեսին:      Ելնելով վերոգրյալից, առաջարկում ենք ընդհանրապես հրաժարվել թերհայտարարագրված հարկերի հայտնաբերումը համադրելի չափորոշիչներով հայտնաբերելու մեթոդից, կամ այս հարցին անդրադառնալ առավել համապարփակ՝ կազմակերպելով մի շարք աշխատանքային հանդիպումներ բիզնեսի հետ, փորձելով դուրս բերել վերոգրյալ խնդիրները և դրանց առնչությամբ առկա այլ խնդիրները, որոնք այսօր էլ առկա են բիզնեսի կյանքում:
	Ընդունվել է մասնակի

	Օրենքի նախագիծը նպատակ ունի անուղղակի եղանակով հարկերի հաշվարկման վերաբերյալ  գործող օրենսդրության դրույթները դնել առավել հստակ հիմքերի վրա, միաժամանակ կանոնակարգելով ներկայումս առկա խնդիրները,  կապված` անուղղակի եղանակով հարկերի հաշվարկման համար հիմք հանդիսացող դեպքերի  հստակեցման, ոչ միատեսակ, տարաբնույթ ընկալումներ պարունակող հասկացություն-ների վերացման, գործնականում անուղղակի եղանակով հարկային պարտավորությունների հաշվարկման պարզ մեխանիզմների սահմանման հետ:

Ինչ վերաբերվում է «համադրելի գներ» և «նույնանման պայմաններ» հասկացություններին, ապա նախագծում դրանք հստակեցված են, իսկ  «նույնանման պայմաններ» հասկացության սահմանումը տրված է կարգի 2-րդ կետի 6-րդ ենթակետում:



	2.
	ՀՀ արդարադատության նախարարություն
24.11.2014թ.

N01/9140-14
	     1.Նախագծում առկա են հստակեցման և պարզաբանման կարիք ունեցող դրույթներ: Այսպես՝ 

     1/ նախագծում անհրաժեշտ է հստակեցնել «համադրելու տնտեսական պայմաններում», «տարբեր գործունեության տեսակի աշխատողներ» հասկացությունները: Նույն դիտողությունը վերաբերում է նախագծի այլ կետերին:
	Ընդունվել է մասնակի 


	Կարգի նախագծի 3-րդ կետի 6-րդ ենթակետը խմբագրվել է:



	
	
	     2/ Նախագծով  հաստատվող կարգի /այսուհետ՝ Կարգ/ 1-ին կետում  անհրաժեշտ է «սահմանվում է» բառերը փոխարինել «կարգավորվում են» բառերով, իսկ «կարգը:» բառը փոխարինել «կարգի հետ կապված հարաբերությունները:» բառերով՝ նկատի ունենալով «Իրավական ակտերի մասին» Հայաստանի Հանրապետության օրենքի 14-րդ հոդվածի 3-րդ մասի պահանջները:   
	Ընդունվել է


	Կարգի նախագծի 1-ին կետը խմբագրվել է:



	
	
	    2. Օրենսդրական տեխնիկայի կանոնները մասամբ պահպանված չեն: Այսպես՝ կարգի 2-րդ կետի ենթակետերի համարակալումն անհրաժեշտ է համապատասխանեցնել «Իրավական ակտերի մասին» Հայաստանի Հանրապետության օրենքի 41-րդ հոդվածի 3-րդ մասի պահանջներին:
   
	Ընդունվել է

	Կարգի նախագծի 2-րդ  կետի ենթակետերի համարակալումը  համապատասխանեցվել է «Իրավական ակտերի մասին» Հայաստանի Հանրապետության օրենքի 41-րդ հոդվածի 3-րդ մասի պահանջներին:


	
	
	     3. Նախագիծն անհրաժեշտ է համապատասխանեցնել սույն եզրակացության 6-րդ և 7-րդ կետերին:
	Ընդունվել է

	Նախագիծը համապատասխանեցվել է եզրակացության 6-րդ և 7-րդ կետերին:

	3.
	ՀՀ բնապահպանության նախարարություն
13.11.2014թ.

N1/01.2/12436-14
	Առաջարկություններ չկան

	4.
	ՀՀ առողջապահության նախարարություն
11.11.2014թ. 
NԱՄ/06.1/11861-14
	Առաջարկություններ չկան

	5.
	ՀՀ աշխատանքի և սոցիալական հարցերի 

նախարարություն
07.11.2014թ. 
ԱԱ/9040-14
	Առաջարկություններ չկան


2

